
Efni: Umsögn um frv. til br. á sveitarstjórnarlaga (fjöldi
sveitarstjórnarmanna), 190. mál

Vísað er til tölvupósts frá nefndasviði Alþingis, dags. 28. febrúar sl., þar sem óskað er 
umsagnar um ofangreint mál, en flutningsmenn þess eru ellefu alþingismenn úr fjórum 
þingflokkum.

Almennt um frumvarpið

I frumvarpinu eru lagðar til breytingar á 11. gr. sveitarstjórnarlaga, sem kveður á um 
fjölda fulltrúa í sveitarstjórnum. Fyrsta málsgrein 11. gr. er í dag svohljóðandi:

I sveitarstjórn skal fjöldi fulltrúa standa á oddatölu. Fjöldi fulltrúa í sveitarstjórn skal 
ákveðinn í samþykkt skv. 9. gr. og skal vera innan þeirra marka sem hér segir:

1. Þar sem íbúar eru undir 2.000: 5 -7  aðalmenn.

2. Þar sem íbúar eru 2.000-9.999: 7-11 aðalmenn.

3. Þar sem íbúar eru 10.000-49.999:11-15 aðalmenn.

4. Þar sem íbúar eru 50.000-99.999:15-23 aðalmenn.

5. Þar sem íbúar eru 100.000 eða fleiri: 23-31 aðalmenn.

Lagagreinin miðar með öðrum orðum við að fjöldi kjörinna sveitarstjórnarmanna fari 
stigvaxandi eftir íbúafjölda sveitarfélaga, þannig að íbúafjölgun, eða eftir atvikum 
fækkun íbúa, geti leitt til breytinga á fjölda kjörinna fulltrúa. í 2. mgr. 11. gr. er síðan 
kveðið á um að þrátt fyrir ákvæði 1. mgr. er ekki skylt að fækka eða fjölga aðalmönnum í 
sveitarstjórn fyrr en íbúatala hefur verið hærri eða lægri en viðmiðunarmörkin í fjögur ár 
samfellt, talið frá næstu áramótum fyrir almennar kosningar til sveitarstjórna. Þessi regla 
er eðlileg þar sem sveiflur í íbúafjölda geta verið tímabundnar og ekki endilega eðlilegt 
að skyndilegfjölgun íbúa leiði til breytinga á sveitarstjórnum.

Tillaga flutningsmanna frumvarpsins er að 1.-5. töluliðir fyrstu málsgreinar falli brott og 
þess í stað ákveði sveitarstjórnir fjölda fulltrúa í sveitarstjórn í samþykkt sem sett er skv. 
9. gr. laganna. Fjöldi kjörinna fulltrúa verði þó aldrei færri en fimm og ekki fleiri en sjö í 
sveitarfélögum með færri en 2.000 íbúa. Að öðru leyti verði ekki kveðið á um hámarks- 
eða lágmarksfjölda fulltrúa í sveitarstjórnum.

Verði frumvarpið að lögum getur það leitt til þess, svo dæmi sé tekið, að meirihluti 
bæjarstjórnar í sveitarfélagi með íbúafjölda á bilinu 10.000-49.999 geti ákveðið að fjöldi 
bæjarfulltrúa verði fimm. Einnig gæti meirihlutinn ákveðið að fjöldi bæjarfulltrúa verði 
tuttugu og fimm. Næsti meirihluti gæti síðan verið ósammála fyrri meirihluta og ákveðið 
allt annan fjölda.

Erfitt er að meta áhrif sem kunna að verða ef frumvarpið verður að lögum enda veltur 
það á viðbrögðum einstakra sveitarfélaga hvort slík lagabreyting leiði til mikilla breytinga 
á fjölda kjörinna fulltrúa.

Frekari sjónarmið

Vert er að undirstrika að Samband íslenskra sveitarfélaga hefur ekki mótað sér beina 
afstöðu til þess hver sé hæfilegur fjöldi fulltrúa í sveitarstjórnum. Á vettvangi 
sambandsins hefur hins vegar verið mikil umfjöllun um starfskjör sveitarstjórnarmanna, 
sem margir eru undir miklu álagi en fá hlutfallslega mjög lága þóknun fyrir sín störf, sem í 
flestum tilvikum eru unnin að loknum vinnudegi.

í skýrslunni Stada og framtíð íslenskra sveitarfélaga, sem samgöngu- og 
sveitarstjórnarráðuneytið birti á sl. ári, er lítillega fjallað um þetta efni. Þar segir:

„Fjöldi kjörinna fulltrúa ísveitarstjórn  er umræða sem ekki er ný af nálinni og var 
sveitarstjórnarfólki hugleikin í samtölum við verkefnisstjórn, en sitt sýnist 
hverjum. Um það voru mjög skiptar skoðanir hvort ákvæði 11. gr. 
sveitarstjórnarlaga um fjölda fulltrúa eigi að vera óbreytt eða fjölga fulltrúum enn 
frekar. Þá voru þau sjónarmið uppi að gera sveitarstjórnarstarfið að fullu starfi, 
m.a. til þess að gera fólki unnt að sinna því á hefðbundnum vinnutíma. í því 
samhengi kom fram sú tilgáta að það gæti orðið til þess að fólk gæfi frekar kost á 
sér til starfsins. Verkefnisstjórnin leggur ekki til breytingar á núverandi löggjöf 
hvað þetta snertir en áréttar mikilvægi þess að umræðum um þessi mál verði 
haldið áfram með það að markmiði að auka þátttöku íbúa í málefnum 
sveitarfélaga og þjónustu þeirra."

Við gerð skýrslunnar virðist því ekki hafa komið til álita að leggja til mögulega fækkun 
kjörinna fulltrúa heldur hafi umræðan frekar verið í þá átt að fjölga þeim.

Viö umfjöllun um málið er vert að horfa til þess að gildandi lagaákvæði er ætlað að stuðla 
að því að hæfilegur fjöldi atkvæða sé að baki hverjum kjörnum fulltrúa. Þannig má nefna 
að við sameiningu sveitarfélaga er að jafnaði horft til þess að fjölga kjörnum fulltrúum í 
sveitarstjórn sameinaðs sveitarfélags til þess að auka möguleika þeirra byggðakjarna og 
svæða sem sameinast að hafa áhrif á stjórn sveitarfélagsins.

Einnig er æskilegt að þingnefndin fái álit utanaðkomandi aðila, t.d. frá háskólum, um 
hvaða áhrif samþykkt frumvarpsins kunni að hafa á aðkomu einstakra 
stjórnmálahreyfinga á sveitastjórnarstigi. Alkunna er að róðurinn verður þyngri fyrir 
minni framboð að koma að fulltrúa ef fá sæti eru í boði.

